
 Каждый эдемок мадын кушкын. Тетя, шачмыкы, шукыштат агыл мадаш тӹнгӓлеш. Сек проста мадыш гач ӹлӹмӓшӹш пыра, тӹдӹн сӹнжӹм пӓлен нӓлеш. Мадыш тетян ӹлӹмӓшӹштӹ пиш кого рольым нӓлеш.
В.А.Сухомлинский сирен: «Мадыш – тидӹ кого соты окня, кыды гач тетян шӱмӹшкӹжӹ йӹрвӓш ылшы ӹлӹмӓш гишӓн у пӓлӹмӓш пыра. Тӹдӹ пӓлӹмӓш докы тылым ӹлӹжтӹшӹ тылип ганьок ылеш». [1,5]
Мадыш шукердӹ и перви шачын. Тӹдӹ курымвлӓ гач толын. Ик йых гӹц весӹш ванжен. Но лач кырык мары мадыш гишӓн веле попаш ак ли. Малын? Шукы халыкынок икань мадышышты улы. Нӹнӹ ик семӹньрӓк эртӓрӓлтӹт. Кырык мары халыкат, ӹшке ӹлӹмӓшӹжӹ гӹц нӓлӹн, мадышыш сакой овуцавлӓм пыртен, мадышвлӓм шанен лыктын. Тенге шукы мадыш тетявлӓ якте вес халыквлӓ дорц толын: «Лапта», «Зарница», «Крӓскӓлӓ» дӓ молат.  Кыце халык мыры, ямак мӓ яктена шоныт, мадышат техень корны донок кӹзӹтшӹ ӹлӹмӓшӹш пырен.
Первиш эдемӹн ӹлӹмӓшӹжӹ нелӹ ылын. Тӹдӹм кыце-гӹнят куштылташ цацен, тетявлӓ веле агыл, а коговлӓӓт мадыныт. Тенге кого айовлӓ (Шартял, Ӱӓрня, Когечӹ, Семӹк) годым погыненӹт. Шартял годым, свӓткӓлӓ чиэн, мырен-мадын каштыныт, шӓлӓтӹмӹ пӱкшым погенӹт. Ӱӓрня годым тиреш кыдалыштыныт, а Когечӹ годым кырык неркӓвлӓштӹ мадыныт, мыным мындыртенӹт. Вады йӹде сӓмӹрӹквлӓ шӹнзӹшполкыш погыненӹт да сакой йиш мадышла мадыныт. Ӹдӹр-млоецвлӓн шукы мадышышток мыжыр доно мадман, пелӓшӹм кӹчӓлмӓн ылын.
Мадыш – коговлӓн ӹлӹмӓшӹштӹм вазен анжыктымаш. Первиш тетявлӓн  мадышышты пӓшӓ ӹштӹмӹм ӓль семня лоштыш ӹлӹмӓшӹм анжыктен («Мадыш пӧрт»). Мары халык колым кычен, охотничӓен, кӹцкӹвлӓм поген, седӹндоно шукы мадышышты йӓнвлӓн, кеквлӓн образышты кычылталтын («Ӓптӓнлӓ» мадмаш, «Ош морен»). Эргӓш тетявлӓ охотничӓйӹмӹлӓ, войнала мадыныт. Шукы мадышыжок тӓрвӓнӹлмӓн ылын. А ӹдӹрвлӓ поханям мацала гӹц, мижгемӹм йӧрӹмӹ калып гӹц, поленӓ гӹц ӹштенӹт, ӓзӓлӓ пӹрденӹт, «Ӹдӹр дон ӓзӓлӓ» мадыныт.
Вырсы паштек тетявлӓн ӹлӹмӓшӹш военный да спортивный мадышвлӓ пыраш тӹнгӓлӹнӹт. Тенге мадшывлӓ ӹшкӹмӹнеш дӓ тышманынеш пайылалтыныт. Тышмн лимӹштӹ шоде. Соок ӹшкӹмӹн верц маднештӹ ылын. Сек яратымы мадышыжы – «Зарница».  Ти йиш мадышвлӓ шачмы велӹм перегӓш, ӹшке сӓндӓлӹкӹм ытараш дӓ тӹдӹн доно когоэшнӓш тымдат.

Халык мадышым тенге пайылаш лиэш:

1. пӧрттӱ доно кӹлдӓлтшӹ («Ош морен», «Карак пайылымыла»);

2. пӓшӓ доно кӹлдӓлтшӹ («Мӓ пыросым ӱденӓ»);

3. спортивный мадыш («Чижик панды», «Цик»);

4. шӹнзӹшполкыштыш мадыш («Марьявуй», «Пелӓшӹм кӹчӓлмӓш», «Мӓ пыросым ӱденӓ»);

5. семня лоштыш ӹлӹмӓш гишӓн («Мадыш пӧрт», «Сӱӓнлӓ мадмаш»);

6. интеллектуальный.

Перви веле агыл, кӹзӹтӓт тетявлӓлӓн мадыш пишок келеш. Нӹнӹ йӓрсӹмӹ жепӹн тонышты веле агыл, тетя садыштат, школыштат мадыт. Тӹнгӓлтӹш школышты уроквлӓ мадыш форма доно эртӓрӓлтӹт, урок веремӓн физкультминуткывлӓмӓт кычылтыт дӓ кӓнӹмӹ годымат подвижный мадышла тетявлӓ мадыт. Тыменьшӹ школышты шукы веремӓм эртӓрӓ дӓ тӹшток мадеш. Тидӹн годым тымдышы воспитательный цельӹм шокта. Ти пӓшӓштӹ мары халык мадыш гишӓнӓт мондаш ак кел.
Халык мадыш мӓмнӓн историнӓм, халыкын виӓнгмӹжӹм анжыкта. Седӹндоно школышты тымдышывлӓлӓн  техень мадышвлӓ гишӓн шайышташ дӓ мадашат тымдаш келеш.
Мадыш гач тетявлӓ пӹтариок ӹшке шулыкыштым цаткыдемдӓт, физически виӓнгӹт. Мадшы тетям веле здорова манаш  лиэш. Маддымы тетя ясыланен кушкеш. Эчежӹ мадыш гач тетявлӓ ӹшке пӓлӹмӓшӹштӹм, культурыштым лӱктат. Мадмы годым шанаш, попаш вӓрештеш. Тенге пӓлӹмӓшӹм шукемдӓт, шайышташ, икӹжӓк-иктӹ доно кӹлӹм моаш, пӓшӓм ӹштӓш тыменьӹт. Хоть-махань мадышынат цельжӹ улы, кыдым шокташ келеш. Тетя улы пӓлӹмӓшӹжӹм пиштӓ, у йӧнвлӓм кӹчӓлеш. Мадыш со икань кен ак керд, вашталтмашвлӓ лиӓлтӹт, седӹндоно тетянӓт шукы йиш шанымаш шачеш, тӹдӹ анзыкыла виӓнгеш.
Кӹзӹт тетявлӓ шукы веремӓм гаджетвлӓ анзылны эртӓрӓт. Компьютер мадыш, кыце тетявлӓм виӓнгдӓ, тымда, у пӓлӹмӓшӹм пуа, тенгеок  ясымат ӹштен кердеш. А халык мадышыжын, мӹнь шанымаштем, яжожым веле ужаш лиэш. Тӹдӹ кӓп-кӹлӹм цаткыдемдӓ, пӹсӹм, силаным ӹштӓ, шанашат тымда, тӓнгвлӓм моаш палша, икӹжӓк-иктӹлӓн палшаш тымда, кымылымат лӱктӓ. Хоть-махань пӓшӓэшӓт мадыш гач тыменьӹт.

Мадмы годым шот шамаквлӓм кычылтыт, мырывлӓм мырат. Тидӓт тетян ӹлӹмӓшӹжӹм пайдара, литературым, творчествым яраташ тымда, ышыжымат виӓнгдӓ. Шот шамаквлӓм йӹлмӹ да математика уроквлӓштӓт кычылташ лиэш.
Изин-олен кырык мары мадышвлӓ мондалтыт. Кӹзӹт когорак эдемвлӓӓт шукы мадышыжымок ак ӓшӹндӓреп. Ик книгӓӓт кырык мары мадыш гишӓн уке, литертурышты мадышвлӓжӓт шоэн веле ӓшӹндӓрӓлтӹт. Лач тӹнгӓлтӹш классвлӓштӹ «Туан шая» учебникӹштӹ «Мары халык мадыш» раздел улы. Тӹдӹн гач тетявлӓ ӹшке халыкыштын мадышвлӓ доно пӓлӹмӹ лит дӓ мадашат тыменьӹт.
 Пӓшӓштем кырык мары мадышвлӓм, нӹнӹ доно кӹлдӓлтшӹ шотлымы шамаквлӓм, мырывлӓм погаш цаценӓм.

Шотлымы шамак.
Шотлымы шамак перви йозы шамак гань ылын. Тӹдӹ мадшывлӓлӓн палшен, переген. Но жеп эртен, шот шамакын значенижӓт вашталтын. Тӹдӹ мадышышты видӹшӹм айырымы лыдыш статян веле кычылталташ тӹнгӓлӹн. Тенге гӹнят, шотлымы шамаквлӓ тетян ышыжым пингӹдемдӓт, шукым ӓшӹндӓрӓш, а изирӓквлӓм шотлашат тымдат. Шотлымы шамакым попымыкы, тетя мадаш йӓмдӹлӓлтеш, ӹшкӹмжӹм организуя. Соредӓлдеок, нимат пайылыдеок видӹшӹ лиэш.
Иктӹт, коктыт, кымыт, лу,

Карем йӹде олмаву.

Олмам кӹршӹ тӹнь лиӓт,

Мӓ олмажым погенӓ.

Икӹӹс, кокыс, какаюша

Кужынерӹм тьышт-пушт.
Куку викӓ, йӓмбикӓ,

Парсын полдыш, ши полдыш.

Тӹнят яжо, мӹнят яжо,

Сек яжоэш тӹнь лӓктӓт.

Шылт-шолт, шылт-шолт –

Шиштӹ вуйта ӓпшӓток.

Пылт-полт, пылт-полт –

Морен эртӓ лишӹцок.

Мадышвлӓ.
Перви тетявлӓ изи годшенок семняштӹ пӓшӓ ӹштӓш палшенӹт: тетям анженӹт, кудыло пӓшӓм, кид пӓшӓм ӹштенӹт, кушкылдалмыкы, ныр пӓшӓшкӓт кенӹт. Мадаш веремаштӹ шукок ылде. Йӓрсӹмӹ йӹде погыналын мадыныт. Йӓрсӹмӹ жепшӹ – тел дӓ шошым, кынам неркаӓвлӓ шылен лӓктӹт дӓ кажланат. Кӓнгӹж дон шӹжӹм – вады веремӓн погыненӹт.
Телӹм шукы веремӓжӹмок тӱнӹ тир, ечӹ, коньки доно кыдалышт эртӓрӓт, лым гӹц сакой мадышвлӓм тышкат, а вес жепӹн кыргыжталыт дӓ топ доно мадыт.

 «Ӓзӓлӓ». Телӹм тӱнӹ лым маклака доно ӓль топ доно мадыт. Тӹдӹм видӹшӹ  вес мадшывлӓ вӹкӹ чыма. Кӱлӓн маклака тӹкнӓ, тӹдӹ видӹшӹ лиэш.
 «Чижик панды». Рокеш изи йӓмыӹм ӹштӓт дӓ кок пандым йӓмдӹлӓт: мытык дон кужым. Мадшывлӓ кок партеш пайылалтыт. Видӹшӹ  партьыштышы мадшы мытык пандым йӓмӹш пиштӓ, а кужы доно тӹдӹм шӹкен лыктеш. Вес партьы чонгештӹшӹ пандым кычышашлык. Кычат гӹнь, мӹнгеш тӹдӹм йӓмӹш кид доно шуэн чучшашлык ылыт. Чучмашеш очкам нӓлӹт дӓ ӹшке видӹшӹ партьы лит. Ак чучеп гӹнь, шумы мытык пандышты кышкы вален, тӹшкевек кужы панды доно панды шотым висен кеӓт  дӓ тӹнӓр очкам пӹтаришӹ партьылан пуат. Пӹтаришӹ партьок мадеш.
   Вара кокшы гӓнӓ севӓлмӹ годым видӹшӹ партьыштышы мадшы ик кидеш мытык пандым кычен, кужы доно севӓлеш. Тенге церот доно колтат. 

«Цик». Рокеш тенге клеткаӓвлӓм рисуят.
	
	
	
	
	

	
	
	
	
	
	
	

	
	
	
	
	
	
	

	
	
	
	
	


Клеткӓвлӓш пачелӓ-пачелӓ кӱэрӹм кӹшкӓт. Клеткӓш ак чучеп гӹнь, весӹ тӹргӓ (церот доно). Пӹтӓри вургымла ял доно, вара – шалахай доно.

«Марьявуй». Мадшывлӓ пачелӓ-пачелӓ мыжырын шагалыт. Видӹшӹ – анзылан (Марья). Сек шайыл мыжыр кок вец анзыкы кыргыжыт да вӓшлин кидӹм кычышашлык лит. А видӹшӹ иктӓжӹштӹм кычышашлык. Кычен кердеш гӹнь, коктын мыжыр лит, а мыжырдымы – видӹшӹ.
«Ӓптӓнвлӓн кредӓлмӓш». Мыжыр доно мадыт. Мадшывлӓ пел яла шалгат да икӹжӓк-иктӹштӹм шӹкедӹлӓш тӹнгӓлӹт. Кӱ кок ял вӹк шагалеш, тӹдӹ мадыш гӹц лӓктеш.
«Шӹлмӹлӓ». Шотлымы шамак доно видӹшӹм айырат. Тӹдӹ кыма, а кодшыжы шӹлӹт. Цилӓм момеш мадыт. Кӱм сек анзыц моныт, тӹдӹ кымышы лиэш.
«Пӹрӓлӓ». Видӹшӹм айырат да тӹдӹн сӹнзӓжӹм савыц доно ялштат. Мадшывлӓ лапа шимӹ доно кышты ылмыштым пӓлдӹртен кердӹт. Видӹшӹ цилӓм кычышашлык ылеш.
«Ӓвӹк». Видӹшӹм айырат. Тӹдӹ иктӓ кыргыжталшы мадшым поктен шошашлык дӓ тӹкӓлшӓшлык. Кӱм тӹкӓлӹн, тӹдӹ видӹшӹ лиэш. Агыл гӹнь, мадыш цилӓ мадшым шагалтымеш кеӓ. Видӹшӹ – кӱм пӹтӓри кыченӹт.
«Карак пайылымыла». Мадышышты кок видӹшӹ. Иктӹжӹ мадшывлӓ докыла тупын шагалеш, а весӹжӹ кидӹштӹшӹ пандыжым мадшын кидӹш цаклыдеок пиштен пушашлык. Пӹтӓришӹ видӹшӹ пӓлӹшӓшлык, кӱн кидӹштӹ панды. Пӓлӓ гӹнь, тӹдӹ мадшы лиэш, а кӱн кидӹштӹ панды – видӹшӹ. 

«Ма пыросым ӱденӓ». Мадшывлӓ кок партеш пайылалтыт дӓ ваштареш шагалыт. Вара мырен лишемӹт дӓ мӹнгешлӓ цӓкнӓт.
–  Мӓ пыросым ӱденӓ, ӱденӓ.

–  Мӓ пыросдам ташкенӓ, ташкенӓ.

–  Ма дон вара ташкедӓ, ташкедӓ?

–  Мӓ имнинӓм колтенӓ, колтенӓ.

–  Мӓ имнидӓм кыченӓ, кыченӓ.

–  Ма дон вара кычедӓ, кычедӓ?

–  Парсын сермӹц доно мӓ кыченӓ.

–  Мӓ шӱдӹ тӓнгӓм пуэнӓ, пуэнӓ.

–  Мӓлӓннӓ ак кел тӹжемӓт, тӹжемӓт.

–  Ӹне тӓлӓндӓ ма келеш, ма келеш?

–  Мӓлӓннӓ келеш ик яжо ӹрвезӹ (ӹдӹр). (Ӹшке докышты ик эдемӹм нӓлӹт).

–  Мӓмнӓн семня чӹдемӹн, чӹдемӹн.
–  Мӓмнӓн семня шукемӹн, шукемӹн.

–  Мӓ тагачы мӓгӹренӓ, мӓгӹренӓ.

–  Мӓ тагачы куштенӓ, мыренӓ.

«Пелӓшӹм кӹчӓлмӓш». Мадшывлӓ мыжырын погынат. Видӹшӹ нӹнӹн пӹлӹшешӹштӹ цифрым келесӓ. Вара тӹдӹ ик цифрым сӹгӹрӓлеш. Нӹнӹ тупын шагалыт дӓ лапам севӓлӹт. Коктынат ик векӹ анжалыт гӹнь, пелӓш лит. Пелӓшдеок кодшы видӹшӹ лиэш. Кок монгырыш анжалыт гӹнь, видӹшӹ тӹдок кодеш.
«Айырымыла». Кок велӓн видӹшӹвлӓ шагалыт. Мадшывлӓ мыжырын лит дӓ икӹжӓк-иктӹштӹлӓн лӹмӹм лӹмдӓт (пеледӹш, хала, йӓн дӓ молат). Видӹшӹ докы толыт дӓ ядыт, кыдыжын лӹмжӹ келшӓ. Видӹшӹ иктӓжӹм айыра дӓ нӹнӹ мыжыр лит, вес вуйыштышы видӹшӹ докы кеӓт. Мыжыр гӹц пасна кодшы видӹшӹ лиэш.
«Ош морен». Мадшывлӓ крӱгӓш шагалын мырен сӓрнӓт. Ош морен лишӹ тетя покшалны шалга дӓ мыры семеш кыце-шон тӓрвӓнӹлеш. Йӹр сӓрнӹмӹ годым тенге мырат:
Ош морен теве тӹргештӹлеш

Дӓ вара йӹрӹм-йӹр сӓрнӓлеш.

Ош морен теве кушталталеш

Дӓ вара йӹрӹм-йӹр сӓрнӓлеш.

Ош морен ял доно севӓлеш

Дӓ вара йӹрӹм-йӹр сӓрнӓлеш.

Ош морен лапамат севӓлеш

Дӓ вара йӹрӹм-йӹр сӓрнӓлеш.

Ош морен, тӹньӹ келесӓл,

Яратет моло кӱм тӹнь вӓл?

Каждый кок корным кок гӓнӓ мырымыла, семжӹм ӹшке кӹчӓлмӹлӓ. Морен кӱм келесӓ, тӹдӹ видӹшӹ лиэш, покшакы лӓктеш.

«Мӧскӓ дӓ чиӓвлӓ». Видӹшӹм айырат. Видӹшӹ каждый тетялӓн цӹре лӹмвлӓм пуа. Остаткаэш кодшы тетя мӧскӓ лиэш. Мӧскӓ ӧрдӹжӹш карангеш. Ти веремӓн мадшывлӓ вӓрӹштӹм вашталтен шӹндӓт.

–   Тук-тук! Пыраш лиэш? – мӧскӓ ядеш.

–  Кӱ тӹштӹ?

–   Мӧскӓ, тореш лапа.

–   Малын толынат?

–  Чиӓ нӓлӓш.

–  Чиӓ доно мам ӹштет?

–   Окня рамым чиӓлтӹнем.

–  Махань чиӓм нӓлнет?

–  Кловойым.

Мадшывлӓ логӹц кӱн кловой цӹре, тӹдӹ мӧскӓ докы лӓктеш.
– Чиӓэт маняраш? – мӧскӓ ядеш.

 – Шӱдӹ тӓнгӓш.

Мӧскӓ видӹшӹ докы миӓ дӓ тӹдӹм лапажы гӹц севӓлеш, вуйта оксам  тӱлӓ. Тӱлӹмӹкӹ, мӧскӓ кловой чиӓм кычышашлык. Кычен кердеш гӹнь, ӹшке пӹжӓшӹшкӹжӹ нӓнгеӓ. Ак керд гӹнь, мадшы ӹшке вӓрӹшкӹжӹ шӹнзеш. 

Тӹдӹлӓн у лӹмӹм пуат. Мадыш мӧскӓн цилӓ чиӓм нӓлӹн пӹтӓрӹмешкӹ кеӓ.

«Сад оролы». Видӹшӹм дӓ сад оролым айырат. Сад оролы ӧрдӹжӹш карангеш. Видӹшӹ мадшывлӓлӓн пичӹ хӓдӹр лӹмӹм пуа. Сад оролы толеш:

– Тук-тук!

– Кӱ толын?

– Сад оролы.

– Малын толынат?

– Олма погаш.

Иктӓжӹлӓн олмам лӹмдӹмӹ гӹнь, тӹдӹ кушталта, мыралта.

«Йож». Мадшывлӓ йӹр шагалыт, иквӓреш мырат:

Ӧлицӓ мычкы, лым пӧртен, йож кеӓ,
Шукеш агыл корным тӹдӹ пӹц мӱдӓ.

Ай, жги-жги-жги шӹрен ман,

Скоро цилӓ корным пӹц мӱдӓ.

(Цилӓн олен сӓрнӓт).

Ӓлдӓ имним тирӹшкӹнӓ кӹцкенӓ,

Шӹргӹш пулан талашалын мӓ кенӓ.

Ай, жги-жги-жги шӹрен ман,

Шӹргӹш пулан талашалын мӓ кенӓ.

(Цилӓн кыргыжын сӓрнӓт.)

Иктӹ паштек весӹ кенӓ тӧргышдон

Дӓ шӹргӹшкӹ миэн шона йӹлерӓк.

Ай, жги-жги-жги шӹрен ман,

Дӓ шӹргӹшкӹ миэн шона йӹлерӓк.
(Цилӓн вӓрӹштӹштӹ ашкедӹт.)

Мӓ тавар дон дружнан иктӧр роэнӓ,

Тарваш веле шӹргӹ лошты шӓпнӓ вӓк.

Ай, жги-жги-жги шӹрен ман,

Тарваш веле шӹргӹ лошты шӓпнӓ вӓк.
(Цилӓн пум ромыла ӹштӓт.)

Мӹнгеш пу дон олен токына кенӓ
Дӓ лапанам тенге вӓш севӓлӹнӓ.

Ай, жги-жги-жги шӹрен ман,

Дӓ лапанам тенге вӓш севӓлӹнӓ.

(Цилӓн лапам севӓл миӓт.)

Ял дон иктӧр тенге мӓ ташкалына,

Ӹнде, ӱштӹ, лӱдӹш ат ыл мӓлӓннӓ.

Ай, жги-жги-жги шӹрен ман,

Ӹнде, ӱштӹ, лӱдӹш ат ыл мӓлӓннӓ.
(Цилӓн ялым ташкат.)

«Шӱкшӹ радио». Видӹшӹ шамакым шана дӓ иктӹлӓн пӹлӹшешӹжӹ келесӓ. Ти шамакым мадшывлӓ церот доно икӹжӓк-иктӹштӹлӓн йывырт попат. Остатка эдем мам колын, тӹдӹм цилӓлӓн келесӹшӓшлык. Шамак самынь шон гӹнь, самынь колтышы эдемӹм видӹшӹм ӹштӓт. Тӧрӧк гӹнь – видӹшӹ вашталтеш.
«Тьоти».
 – Тьоти, тьоти, мам кӹчӓлӓт?

 – Имым.

 – Им донжы мам ӹштет?

 – Мешӓкӹм ыргем.

 – Мешӓк донжы мам ӹштет?

 – Тӓмдӓм поктем.

Мадшывлӓ цилӓн шӹлӹн кыргыжыт, а тьотя покта. Кӱм кычен, тӹдӹ тьотя лиэш.

Мӹнь шанымаштем, халык мадыш гишӓн мондаш ак яры. Тӹ эдемӹм веле шотанеш пиштӓш лиэш, кыды ӹшке историжӹм ӓшӹндӓрӓ дӓ пӓлӓ. А мары халык мадыш – тидӹ мӓмнӓн историнӓ, пайдана. Школышты шӹрерӓкӹн нӹнӹм кычылтмыла. Тетявлӓлӓн папи-тьотивлӓштӹн кыце мадмышты, уке гӹцок мадышымат шанен лыкмышты гишӓн пӓлен нӓлӓш пиш интересно. Ӓнят, иктӓ тетяжӹ, тидӹм пӓлӹмӹкӹ, ӹшкеӓт у мадышвлӓм шанаш тӹнгӓлеш, тӓнгвлӓжӹмӓт техень пӓшӓш ушнаш кымылангда. 
Мӓӓт тетявлӓ дон пишок мадаш яратена. Урок годым, кӓнӹмӹ веремӓн, йӓрсӹмӹ жепӹн шукы йиш мадышла мадына. Ӹшке халыкнан мадышвлӓжӹ гишӓнӓт ана монды. 

